
Uumasunit pisunik tunisassianik nerisassanik pisortat nakkutilliinerisa 

aaqqissuunneqarneranut immikkut aalajangersakkat pillugit Kalaallit 

Nunaannut nalunaarut 

Inuussutissat il.il. pillugit inatsisip Kalaallit Nunaanut atuutilersinnera pillugu peqqussut nr. 523, 

8. juni 2004-imeersumi § 44, imm. 1, § 49, imm. 2, § 50, imm. 2, § 55, imm. 2, §§ 58-59 aamma § 

69, imm. 3-4 aamma uuumasuni nappaatit tunillannartullu pillugit inatsisip Kalaallit Nunaanni 

atuutilersinneqarnissaanik peqqussummi nr. 524, 8. juni 2004-meersumi § 20, § 35, imm. 1 aamma 

§ 41, imm. 2-3 naapertorlugit aalajangerneqarpoq: 

Kapitali 1 

Atorneqarfia  

§ 1. Nalunaarummi matumani uumasunit pisunik tunisassianik nerisassanik pisortat 

nakkutilliinerisa aaqqissuunneqarneranut aalajangersakkat aalajangersarneqarput. 

Imm. 2. Nalunaarut suliffeqarfinnut taamaallaat Kalaallit Nunaanni niuerfinnut aalajangigaasunik 

inuussutissanik tunisassiortunut imaluunniit suliffeqarfinnut inuussutissanik uumasunit 

pisuunngitsunik tunisassiortunut atuutinngilaq. 

§ 2. Eqqussuinermut atatillugu uumasut peqqissuunissaannut tunngasutigut piumasaqaatit, kapitali 

4, § 11-mi aamma § 14-mi allassimasut, suliffeqarfinnut inuussutissalerisunut tamanut atuupput. 

Kapitali 2 

Nassuiaatit 

§ 3. Pisortat nakkutilliineranni pineqarput inuussutissat pillugit inatsit kiisalu uumasut 

peqqissuunissaat uumasullu atugarissaarnissaannik aalajangersakkat eqqortumik malinneqarnersut 

misissorniarlugit Fødevarstyrelsip misissuineri suut tamarmik. 

Imm. 2. Uppernarsaanermi pineqarpoq piumasaqaatit erseqqinnerusumik 

aalajangersarneqarsimasut malinneqarnerannik nakkutilliineq, tamanna misissuinikkut aamma 

piviusut uppernarsarneqarsinnaasut tunngavigalugit ingerlanneqassaaq. 

Imm. 3. Oqartussatut piginnaatitaasutut pineqarput qitiusumik oqartussat, pisortat 

nakkutilliinerannik aaqqissuussinissamut piginnaatitaasut, imaluunniit oqartussat allat 

tamatumunnga piginnaatitaalersimasut. 

Imm. 4. Pitsaassutsimik nakkutilliinermi pineqarpoq ingerlatat inernerillu taakkununnga atasut 

pilersaarutigineqartunut naapertuunnerinik tulleriinnilersugaasumik arlaannaannullu 

attuumassuteqanngitsumik nakkutilliineq, pilersaarutillu pissusiviusutigut 

piviusunngortinneqarsimanersut anguniakkallu angunissaannut naleqqunnersut. 

Imm. 5. Nakkutilliinermi pineqarpoq inuussutissanut, uumasut peqqissusiannut uumasullu 

atuagarissaarnerannut tunngasunik assigiinngitsunik tamanik misissuineq, tamakkulu assigiinngitsut 

tamarmik inuussutissat pillugit inatsisinik kiisalu uumasut peqqissuunissaat uumasullu 

atugarissaarnissaannik aalajangersakkanik eqqortitsinerannik nakkutiginninnerulluni. 

Imm. 6. Nakkutiginninnermi pineqarpoq inuussutissat pillugit inatsisip kiisalu uumasut 

peqqissuunissaat uumasullu atugarissaarnissaannik aalajangersakkat qanoq annertutigisumik 

eqqortinneqarnerisa paasisaqarfiginissaat siunertaralugu pilersaarutaareersunik arlalinnik 

takuniaanerit imaluunniit uuttuinerit. 

Imm. 7. Eqqortitsinnginnermi pineqarpoq inuussutissat pillugit inatsimmik kiisalu uumasut 

peqqissuunissaat uumasullu atugarissaarnissaannik aalajangersakkanik eqqortitsinnginneq. 



Imm. 8. Uumasut nakorsaaneranni pineqarpoq uumasut nakorsaat, nalunaarut manna malillugu 

taamatut suliaqarnissamik piginnaatinneqartoq, aamma Fødevarestyrelsimit toqqarneqarsimasoq. 

Imm. 9. Uumasut nakorsaanni akuerisaasumi pineqarpoq uumasut nakorsaat, ingerlatani 

aqutsisoqarfik sinnerlugu pisortat nakkutilliinerannik immikkut ingerlatsisussatut 

Fødevarestyrelsimit toqqarneqarsimasoq. 

Imm. 10. Pisortatigoortumik ikiortimi pineqarpoq inuk, nalunaarut manna malillugu taamatut 

suliaqarnissamut piginnaasaqartoq, Fødevarestyrelsimit toqqarneqarsimasoq aamma uumasut 

nakorsaanit nakkutigineqarluni akisussaaffigineqarlunilu sulisoq. 

Imm. 11. Peqqinnartuuneranik nalunaaqutsiinermi pineqarpoq nalunaaqutsiineq, 

nalunaaqutsiussap ikkunnerani nalunaarut manna malillugu pisortat nakkutilliisimaneranik 

nalunaaqutsiisoq. 

Imm. 12. Uppernarsaatini nalunaarummi matumani pineqarput uumasut nakorsaannit 

uppernarsaatit, uumasut nakorsamit allagaatit imaluunnit allagaatit allat, ilanngullugit uppernarsaatit 

atsiukkat, uumasut nakorsaqarneq aamma inuussutissat pillugit inatsisini piumasarineqartut, aamma 

tunisassianut uumasunit pisunut ingiaqataatinneqartussat. 

Imm. 13. Uppernarsaatinik tunniussisoq nalunaarummi matumani pineqarpoq uumasut 

nakorsaanerat, imaluunniit inuk alla, uppernarsaatinik imm. 12-imi taaneqartunik tunniussinissamut 

Fødevarestyrelsimit piginnaatitaasoq. 

§ 4. Suliffeqarfiit inuussutissalerisut pillugit Kalaallit Nunaanni nalunaarummi nassuiaatit aamma 

naleqquttuutillugit atorneqassapput. 

Kapitali 3 

Suliffeqarfinnik pisortat nakkutilliinerat 

§ 5. Inuussutissat pillugit inatsimmi piumasaqaatigineqarpat suliffeqarfik piginnaatitaassasoq, 

Fødevarestyrelsi sumiiffimmut pulaassaaq. Suliffeqarfiit inuussutissalerisut pillugit Kalaallit 

Nunaannut nalunaarummi piumasaqaatit attuumassuteqartut aamma inuussutissat pillugit inatsimmi 

piumasaqaatit attuumassuteqartut allat eqqortissimallugit suliffeqarfiup inuussutissalerisup aatsaat 

uppernarsarsinnaappagu, suliffeqarfik ingerlatanut pineqartunut Fødevarestyrelsimit 

piginnaatinneqalissaaq. 

Imm. 2. Piffimmut pulaarnermi paasineqarpat suliffeqarfiup inuussutissalerisup attaveqaatinut 

atortunullu piumasaqaatinik tamanik eqqortitsisisoq, Fødevarestyrelsi piumasaqaatitalimmik 

piginnaatitsisinnaavoq. Piumasaqaatitalimmik piginnaatitsinerup kingorna kingusinnerpaamik 

qaammatit pingasut qaangiunneranni sumiiffimmut kingumut pulaarnermi, imm. 1-imi 

piumasaqaatit sinneri eqqortinneqarsimasut aatsaat paasineqarpat, Fødevarestyrelsi tamakkiisumik 

piginnaatitsisinnaavoq. Erseqqissumik siuariartoqarsimappat, kisiannili suliffeqarfiup 

inuussutissalerisup piumasaqaatit taakku tamakkerlugit suli eqqortissimanagit, 

piumasaqaatitalimmik piginnaatitsineq Fødevarestyrelsimit sivitsorneqarsinnaavoq. 

Piumasaqaatitalimmilli piginnaatitsineq katillugit qaammatinik arfinilinnik sivisunerusumik 

atuutissanngilaq. 

Imm. 3. Suliffeqarfimmut inuussutissalerisumut sivisunerpaamik qaammatinik pingasunik aamma 

qaammatinik arfinilinnik sivisussusilimmik piumasaqaatitalimmik piginnaatitsinerit, kalaallit 

aalisariutaannut suliffissualinnut aamma umiarsuarnut qerititsiviusunut pisariaqartinneqarpat 

sivitsorneqarsinnaapput. Piumasaqaatitalimmilli piginnaatitsineq katillugit qaammatit aqqaneq 

marluk qaangerlugit atuussinnaanngilaq. Angallatit taamatut ittut misissorneqarnerat ilanngussaq 3-

mi aalajangersakkat malillugit ingerlanneqassaaq. 

Imm. 4. Fødevarestyrelsip suliffeqarfiit inuussutissalerisut piginnaatitaasut ataasiakkaat tamaasa, 

aamma piumasaqaatitalimmik piginnaatitaasut, piginnaatitaanermut normulersussavai, tunisassiat 

uumasunit pisut tunisassiarineqartut ilisarnaataannik ilaneqarsinnaasumik. Amerlasuukkaanik 

niuertunut piginnaatitaanermut normu normumik pingaannginnerusumik ilaneqarsinnaavoq, 

tassuunakkut immikkoortortat imaluunniit immikkoortortat ataatsimoortut arlallit tunisassianik 



uumasunit pisunik tuniniaasut tunisassiortulluunniit takutinneqarlutik. 

Imm. 5. Suliffeqarfiit piginnaatitaasut pillugit allattuiffik Fødevarestyrelsimit 

nutarterneqartassaaq, aqutsisoqarfiullu allattuiffik EU-mi nunanit kikkunnillu tamanit 

pissarsiarineqarsinnaasunngortissavaa. 

§ 6. Inuussutissat, uumasut peqqissusaat aamma uumasut atugarissaarnerat pillugit inatsisini 

piumasaqaatinik attuumassuteqartunik suliffeqarfiit inuussutissalerisut eqqortitsinerat 

uppernarsarniarlugu Fødevarestyrelsi pisortatigoortumik nakkutilliissaaq. 

Imm. 2. Pisortatigoortumik nakkutilliinermut imm. 1-imi taaneqartumut ilaapput: 

1) Eqqiluisaarnermut pitsaasumik suleriaaseqartoqarneranik aamma HACCP-imik (Hazard 

Analysis Critical Control Point) tunngaveqartumik suleriaaseqarnermik pitsaassutsimik 

nakkutilliineq. 

2) Pisortat nakkutilliinerat, §§ 7-9-imi pineqartut. 

3) Pitsaassutsimik nakkutilliinerit immikkut ittut tamarmik ilanngussani sammineqartut. 

Imm. 3.  Suliffeqarfiup inuussutissalerisup suleriaatsimik ataavartumik eqqortumillu malinnaanera 

eqqiluisaarnermut pitsaasumik suleriaaseqartoqarnera pillugu pitsaassutsimik nakkutilliinerup 

uppernassassavaa, nakkutilliinermilu ikinnerpaamik tulliuttut ilaapput: 

1) Inuussutissat pillugit paasissutissanik nakkutilliineq. 

2) Init atortullu ilusilersorneri aserfallatsaaliorneqarnerilu. 

3) Tunisassiornerup siorna, nalaani kingornalu eqqiluisaarneq. 

4) Inuttut eqqiluisaarneq. 

5) Eqqiluisaarnermik sulinermilu periutsinik ilinniartitaaneq. 

6) Uumasunik ajoqutaasunik akiuineq. 

7) Erngup pitsaassusaa. 

8) Kiassutsimik nakkutilliineq. 

9) Inuussutissanik suliffeqarfimmut inuussutissaleriffimmut eqqunneqartunik anninneqartunillu 

aamma uppernarsaatinik ingiaqataatinneqartunik tamanik nakkutilliineq. 

Imm. 4. HACCP-imik tunngaveqartumik suleriaatsinik pitsaassutsimik nakkutilliinermi, 

suliffeqarfiit inuussutissalerisut suleriaatsinik taakkuninnga ataavartumik eqqortumillu atuisarnerat 

uppernarsarneqassaaq, tassa suleriaatsit qularnaveeqqusiinernik suliffeqarfiit inuussutissalerisut 

pillugit Kalaallit Nunaannut nalunaarummi ilanngussaq 5-imi allanneqartunik kinguneqarnerat 

misissuinerup annerusumik qulakkeertussaammagu. Suleriaatsit tunisassianik uumasunik pisunik 

sapinngisamik annerpaamik tulliuttunik qulakkeerinnittunngortitsinersut pingaarnertut 

aalajangerneqassaaq: 

1) inuussutissat pillugit inatsimmi tappiorannartut pillugit aalajangiinermut tunngavinnik 

eqqortitsisut, 

2) sinnikut tigguunneri, akuutissat mingutsitsissuttaasinnaasut inerteqqutaasulllu pillugit EU-mi 

aalajangersakkanik eqqortitsisut, aamma 

3) timikkut ulorianartunik akoqanngitsut (assersuutigalugu ilaanngitsussanik akoqaratik). 

Imm. 5. Suliffeqarfik inuussutissalerisoq Suliffeqarfiit inuussutissalerisut pillugit Kalaallit 

Nunaannut nalunarummi § 19 malillugu nammineq suleriaatsinik immikkuullarissunik 

suliarinninnani, suleriaatsinik HACCP-imik tunngavinnik atuinissamut najoqqutassani 

aalajangersarneqartunik atuippat, najoqqutassat taakku eqqortumik atorneqarnerannik naliliineq 

pitsaassutsimik nakkutilliinermut ilaassaaq. 

Imm. 6. Suliffeqarfiit inuussutissalerisut pillugit Kalaallit Nunaannut nalunaarummi 

suliffeqarfinni inuussutissalerisuni tamani, nalunaarut taanna malillugu piginnaatitaasuni, 

suunerinut ilisarnaatinik atuineq pillugu piumasaqaatit eqqortinneqarsimanersut 

uppernarsarneqassaaq, sumit pileqqaarfeqarnerisa paasiniarsinnaanerannut allatigut piumasaqaatit 

eqqortinneqarnerannik uppernarsaanerup saniatigut. 

Imm. 7. Toqoraaviit, uumasunik nujuartanik passussiviit aamma suliffeqarfiit agguisarfiit, neqinik 

nutaanik tuniniaasut eqqarsaatigalugit, pitsaassutsimik nakkutilliinerit imm. 2-mi 3-imilu 

taaneqartut uumasut nakorsaanerata suliarissavai. 



Imm. 8. Pitsaassutsimik nakkutilliinermi suliassat assigiinngitsut suliarineranni Fødevarestyrelsip 

pingaartumik: 

1) aalajangissavaa suliffeqarfinni inuussutissaleriffinni sulisut tassanilu ingerlatat 

tunisassiornermik ingerlatsinermi killiffinni tamani suliffeqarfiit inuussutissalerisut pillugit 

Kalaallit Nunaannut nalunaarummi piumasaqaatinik attuumassuteqartunik eqqortitsinersut. 

Pitsaassutsimik nakkutilliinermut ilassutitut Fødevarestyrelsi angusaqarsinnaassutsimik 

misiliisinnaavoq, tassuunakkut sulisut naammassisinnaasaat piumasaqaatinik 

aalajangersarneqarsimasunik eqqortitsinersut aalajangiiffiginiarlugu, 

2) suliffeqarfiup inuussutissalerisup nalunaarsugai attuumassuteqartut uppernarsarlugit, 

3) misiligutissanik laboratoriami misissorneqartussanik pisariaqartillugu tigusilluni, aamma 

4) immikkoortut ilanngullugit eqqarsaatigineqartussat pitsaassutsimillu nakkutilliinerup inernera 

uppernarsarlugit. 

Imm. 9. Suliffeqarfinnut inuussutissalerisunut ataasiakkaanut atatillugu pitsaassutsimik 

nakkutilliinerup qanoq ittuuneranut annertussusaanullu aarlerinartumik naliliineq apeqqutaavoq. 

Tamanna siunertaralugu Fødevarestyrelsimit akuttunngitsumik tulliuttut nalilerneqartassapput: 

1) inuit peqqissusaannut aarlerinartuusinnaasut, tamannalu attuumassuteqartillugu uumasut 

peqqissusaannut. 

2) Toqoraaviit eqqarsaatigalugit: uumasut atugarissaarnerannut tunngasut. 

3) Suleriaatsit assigiinngitsut ingerlanneqartut aamma annertussutsit suliarineqartut. 

4) Suliffeqarfiup inuussutissalerisup inuussutissat pillugit inatsimmik maannamut eqqortitsinera. 

§ 7. Neqinik nutaanik pisortat nakkutilliinerat ilanngussaq 1 malillugu ingerlanneqassaaq. 

Imm. 2. Toqoraavinni, uumasunik nujuartanik passussivinni  aamma suliffeqarfinni agguisarfinni, 

neqinik nutaanik tuniniaasunik uumasut nakorsaata nakkutilliinera ilanngussaq 1-imi, 

immikkoortoq 1-imi, kapitali II-mi piumasaqaatit nalinginnaasut aamma immikkoortoq IV-mi 

immikkut piumasaqaatit malillugit ingerlanneqassaaq, pingaartumik tulliuttut eqqarsaatigalugit: 

1) Inuussutissat ataqatigiinnerat pillugu paasissutissat. 

2) Toqoraaneq sioqqullugu nakkutilliineq. 

3) Uumasut atugarissaarnerat. 

4) Toqoraanerup kingorna nakkutilliineq. 

5) Atortut aarlerinarsinnaasut nassiuaatiginerat aamma saniatigut tunisassiat uumasunit pisut allat. 

6) Laboratiami misissuinerit. 

Imm. 3. Savat, tuttut tuttuutigineqarsimasut aamma uumasut nujuartat timaat kiisalu uumasut 

timaasa affaat, timaasa sisamanngorlugit avinneri aamma uumasut timaasa affaannit 

pingasunngorlugit aggukkat amerlasuukkaarlugit tuniniagassat, toqoraavimmi imaluunniit 

suliffeqarfinni uumasunik nujuartanik passussiviusuni ilanngussaq 1, immikkoortoq 1, kapitali III 

malillugu peqqissuunerannik nalunaaqutserneqassapput. Peqqissuunerinik nalunaaqutsiineq 

uumasut nakorsaanerannit imaluunniit taassuma akisussaatitaanit inissinneqassaaq, pisortat 

nakkutilliineranni amigaatinik neqimik nerisassatut naleqqukkunnaarsitsisunik nassaartoqanngippat. 

Imm. 4. Nakkutilliineq imm. 2-mi 3-milu taaneqartoq ingerlatereerlugu, uumasut nakorsaanerat 

ilanngussaq 1, immikkoortoq II malillugu naleqquttumik iliuuseqassaaq, pingaartumik tulliuttut 

eqqarsaatigalugit: 

1) Nakkutilliinermi inernernik nalunaaruteqarneq. 

2) Inuussutissat ataqatigiinnerat pillugu paasissutissat pillugit nalunaaruteqarneq. 

3) Uumasut uumasut pillugit aalajangiinerit. 

4) Uumasut atugarissaarnerat pillugu aalajangiinerit. 

5) Neqi pillugu aalajangiinerit. 

Imm. 5. Pisortat nakkutilliinerannut, immikkoortoq II, kapitali 1-imi taaneqartutut, ilanngussaq 1, 

immikkoortoq I aamma II malillugit ingerlanneqartumut, pisortatigoortumik ikiortit uumasut 

nakorsaanerannut ikiuussinnaapput. Taamaattoqartillugu suleqatigiinnut arlaannaannulluunniit 

attuumassuteqanngitsunut ilaassapput. 

Imm. 6. Pisortat ilanngussaq I malillugu nakkutilliinerannut, akuttussusissallu immikkoortoq III, 



kapitali II-mi aalajangersarneqartut atorlugit ingerlanneqartumut pisortat naammattumik 

amerlassusilinnik sulisoqarnissaat Fødevarestyrelsip isumagissavaa. 

Imm. 7. Toqoraavinni aalajangersimasuni toqoraanermik suliaqarfimmi pisortat sulisuisa qassit 

pisariaqartinneqarnerat aalajangersarnissaannut, aarlerinartunik tunngaveqartumik periuseq 

atorneqartarpoq. Pisortat sulisui akuusussat pillugit Fødevarestyrelsi aalajangiissaaq, taakku ima 

amerlassuseqassapput nalunaarummi matumani piumasaqaatit tamarmik eqqortinneqarnissaat 

qulakkeerneqarluni. 

Imm. 8. Uumasut nakorsaanerata pisortallu sulisuisa piginnaaneqarnissaat aamma ilanngussaq I, 

immikkoortoq III, kapitali IV malillugu ilinniartitaanissaat Fødevarestyrelsip isumagissavaa. 

§ 8. Qimerloqanngitsunik illugiinnik qalerualinnik uumasunik, kapinartuusalinnik amilinnik 

uumasunik, uumasunik puulinnik uumasunik aamma siuteqqunik imarmiunik uumasunik pisortat 

nakkutilliinerat ilanngussaq 2 malillugu ingerlanneqassaaq. 

§ 9. Aalisakkanik nioqqutissanik pisortat nakkutilliinerat ilanngussaq 3 malillugu 

ingerlanneqassaaq. 

§ 10. Fødevarestyrelsi suliffeqarfimmut inuussutissalerisumut pineqartumut imaluunniit 

sinniisumut tulliuttunik tunniussissaaq: 

1) Iliuutsit Inuussutissat il.il. pillugit inatsisip Kalaallit Nunaanut atuutilersinnera pillugu 

peqqussut nr. 523, 8. juni 2004-imeersumi § 60 malillugu aqutsisoqarfiup aalajangigai pillugit 

allakkatigut nalunaarut, aalajangiinermut tunngavilersuutit ilanngullugit. 

2) Taamatut aalajangiinernut naammagittaalliuuteqarsinnaanermut periarfissat kiisalu 

naammagittaalliuuteqarnermi suleriaaseq piffissaliussallu pillugit paasissutissat. 

Kapitali 4 

Eqqussuineq, avammut niuerneq niueqatigiinnerlu pillugit suleriaatsit 

§ 11. Tunisassiat uumasunit pisut taamaallaat nunamit niueqatigisamit imaluunniit nunamit 

imaluunniit nunap ilaanit eqqussiffigineqarnissamut EU-mit akuerineqartumit 

eqqunneqarsinnaapput. 

Imm. 2. Tunisassianik allanik imm. 1-imut ilaanngitsunik taamaallaat eqqussisoqarsinnaavoq 

Fødevarestyrelsi siumoortumik akuersissuteqareerpat. 

§ 12. Tunisassiat uumasunit pisut taamaallaat EU-mut avammut niuerutigineqarsinnaapput, 

suliffeqarfimmit inussutissalerisumit allattuiffimmut EU-mit akuerineqarsimasumut 

allanneqarsimasumit nassiunneqarsimagunik, tassani tunisassiarineqarsimagunik imaluunniit 

suliarineqarsimagunik. 

Imm. 2. Suliffeqarfiit inuussutissalerisut tulliuttut allattuiffimmut EU-mit akuerineqartumut 

allanneqassanngillat: 

1) Suliffeqarfiit inuussutissalerisut, tunisassianik taamaallaat suliarinneqqaartuusut, taamaattoq 

tak. § 13. imm. 1. 

2) Suliffeqarfiit inuussutissalerisut taamaallaat assartuinermik suliaqartartut. 

3) Suliffeqarfiit inuussutissalerisut taamaallaat tunisassianik uumasunit pisunik, kiassutsikkut 

naleqqussagaasuni toqqortarineqartariaqanngitsunik, toqqortarinninnermik isumagisaqartut. 

4) Suliffeqarfiit inuussutissalerisut, Aalisakkanik tunisassianik, uillunillu uumasunik il.il. 

eqqussinermi uumasut nakorsaanit nakkutilliineq pillugu Kalaallit Nunaannut nalunaarummi 

nassuiarneqartunik aalisakkanik tunisassianik, uillunillu uumasunik il.il. niueqateqartuusut. 

Imm. 3. Taamaattoq suliffeqarfinnit imm. 2, nr. 1-imi taaneqartunit EU-mut avammut niuerneq 

taamaallaat pisinnaavoq Fødevarestyrelsi siumoortumik akuersissuteqareerpat. 

§ 13. Uillut uumasut il.il. Aalisakkanik tunisassianik, uillunik uumasunik il.il. eqqussinermi 

uumasut nakorsamit nakkutilliineq pillugu Kalaallit Nunaannut nalunaarummi nassuiarneqartutut 



ittut, § 12. imm. 2 apeqqutaatinnagu, EU-mut taamaallaat avammut niuerutigineqarsinnaapput 

suliffeqarfimmit tunisassiorfiusumit Fødevarestyrelsimit akuerineqartumit pisuuppata. 

Tunisassiorfigineqartut allattuiffimmi EU-mit akuerineqartumi allassimassapput. 

Imm. 2. Imm. 1-imi piumasaqaat uiluinnut piffiit tunisassiorfiusutut Fødevarestyrelsimit 

toqqagaasut avataanni qaqinneqartunut, tak. uillut il.il. pillugit Kalaallit Nunaannut nalunaarut. 

Uiluinnulli tunngatillugu pisortat nakkutilliinerat ilanngussaq 2, kapitali III naapertorlugu 

ingerlanneqassaaq. 

§ 14. Tunisassianik uumasunit pisunik nunamit niueqatiginngisamit nassiussat tamarmik Kalaallit 

Nunaannut eqqunneqarneranni akuersissummik ilanngussaq 4-mi piumasaqaatinik 

naammassinnittumik ingiaqateqartinneqassapput, taamaattoq tak. § 15, imm. 2. 

Imm. 2. EU-mut avammut niuernermi tunisassianik uumasunit pisunik nassiussat tamarmik 

akuersissummik ilanngussaq 5-imi piumasaqaatinik naammassinnittunik 

ingiaqateqartinneqassapput. 

Imm. 3. Aalisakkanit tunisassiat, uillut uumasut il.il. eqqussinermi uumasut nakorsaanit 

nakkutilliineq pillugu Kalaallit Nunaannut nalunaarummi nassuiarneqartutut ittut, imm. 2 

apeqqutaatinnagu nalunaarut assigisaa malillugu niuerutigineqarsinnaapput. 

Imm. 4. Akuersissutini imm. 1-2-mi eqqartorneqartuni uppernarsarlugu atsiorneqarpoq tunisassiat 

Suliffeqarfiit inuussutissalerisut pillugit Kalaallit Nunaannut nalunaarummi piumasaqaatinik 

imaluunniit aalajangersakkanik piumasaqaatit taakku assigisaannik naammassinnittut. 

Imm. 5. Akuersissutit imm. 1-2-mi eqqartorneqartut inuit uumasullu peqqissusaat pillugu EU-mi 

inatsisini piumasarineqartutut immikkuualuttunik taamatut ittunik erseqqinnerusunik 

imaqarsinnaapput. 

Imm. 6. Uppernarsaatit imm. 1 aamma 2-mi taaneqartut suliffeqarfiit sivikinnerpaamik ukiuni 

marlunni toqqortarissavaat. 

§ 15. Aalisakkanik nutaanik nioqqutissanik aalisariummiit nunap allap erfalasuanik 

erfalasoqartumit Kalaallit Nunaannut toqqaannartumik tulaanneqartunik pisortat nakkutilliinerat 

ilanngussaq 3 malillugu ingerlanneqassaaq. 

Imm. 2. Aalisakkat tunisassiat aalisariummiit imaluunniit umiarsuarmit qerititsivilimmiit 

toqqaannartumik tulaassinikkut eqqunneqarpata, akuersissut § 14, imm. 1 malillugu 

piumasarineqartoq, akuersissutip angallatip naalagaanit atsiorneqartup taarsersinnaavaa. 

Kapitali 5 

Akuersissutinik tunniussinermi suleriaatsit 

§ 16. Suliffeqarfiit, § 14 malillugu avammut niuerusuttut, akuersissummik Fødevarestyrelsimit 

akuerineqarsimasumik Fødevarestyrelsimut saqqummiussissapput, qinnutigalugu akuersissut 

atsiorneqassasoq. 

Imm. 2. Inuussutissanik avammut niuernissamut akuersissummik Fødevarestyrelsimut 

saqqummiussinermi, nassiussat avammut niuerutiginissaannut akuersissummik qinnuteqarnertut 

saqqummiussineq isigineqassaaq, suliffeqarfiullu allagaatini piumasaqaatit paasissutissallu 

allanneqarsimasut, kiisalu EU-mut imaluunnit nunamut isumaqatigiissummut ilaanngitsumut 

inuussutissanik avammut niuernissamut piumasaqaatit allat eqqortinneqarsimanissaat 

qulakkiissavaa. 

Imm. 3. Suliffeqarfiit akuersissummik saqqummiussinerminni nassiussanut pineqartunut 

nalunaaqutsiutip assilineqarneranik ilanngussillutik eqqortumik nalunaaqutsiisimanertik aamma 

uppernarsassavaat. 

Imm. 4.  Akuersissummut tunniunneqartumut naapertuutinngitsumik inuussutissanik suliffeqarfik 

nassiussippat, suliffeqarfiup Fødevarestyrelsi aamma suliffeqarfik tigusisussaq ingerlaannartumik 

ilisimatissavai. 

Imm. 5. Suliffeqarfimmit noqqaasoqarneratigut Fødevarestyrelsi akuersissummik taartaasumik 



tunniussisinnaavoq. Akuersissummik taartaasumik tunniussinermi minnerpaamik 

piumasarineqarpoq: 

1) Nassiussat ataatsimoortuuneri, 

2) Suliffeqarfiup allakkatigut nassuiaat suliami paasissutissanik tamanik imaqartoq ilanngullugulu 

akuersissummik taartaasumik noqqaanerup sumik pissuteqarneranik paasissutissartaqartoq 

Fødevarestyrelsimut nassiutissavaa, aamma 

3) Nassiussinerup kingorna nassiussat sumi, qanoq aamma qanoq sivisutigisumik 

sumiissimanerinut uppernarsaat pisariaqartoq, akuersissutit tunniunneqartut assilineqarneri 

kiisalu paasissutissat attuumassuteqartut allat suliffeqarfiup saqqummiutissavai. 

§ 17. Suliffeqarfiit avammut niuertut piumasaqaatit attuumassuteqartut eqqortinneqarneri 

uppernarsarneqarnissaalu siunertaralugu nammineq nakkutilliissapput, piumasaqaatit 

Fødevarestyrelsip EU-mut imaluunniit nunamut isumaqatigiissummut ilaanngitsumut 

akuersissutaani takuneqarsinnaallutik, taanna Fødevarestyrelsimut saqqummiunneqassaaq kiisalu 

avammut niuernermut pineqartumut inuussutissat pillugit inatsimmi piumasaqaatit 

attuumassuteqartut. 

Imm. 2. Nammineq nakkutilliinermi suleriaatsit suliffeqarfiup nammineq nakkutilliinissamut 

pilersaarutaani allassimassapput. 

Kapitali 6 

Pineqaatissiinerit pillugit aalajangersakkat 

 § 18. § 11-mik, § 12, imm. 1-imik imaluunnit 3-mik, § 13, imm. 1-imik, § 14, imm. 1-imik 

aamma 2-mik imaluunnit 5-imik imaluunniit § 15, imm. 2-mik, §§ 16 imaluunniit 17-imik 

unioqqutitsisut akiliisitaassapput. 

Imm. 2. Unioqqutitsinerit ingerlatseqatigiiffinnit il.il. (inatsisitigut pisinnaatitaasut 

pisussaatitaasullu) iliuuserineqartut pillugit, ingerlatseqatigiiffik akiliisitsissummik 

akiiliisussanngortitaasinnaavoq. 

Kapitali 7 

Atuutilersitsineq 

§ 19. Nalunaarut ulloq 26. april 2014-imi atulersinneqarpoq. 

Imm. 2. Tunisassianik uumasunit pisunik nerisassanik pisortat nakkutilliinerisa 

aaqqissuunneqarneranut immikkut aalajangersakkat pillugit Kalaallit Nunaannut nalunaarut nr. 656, 

19. juni 2006-imeersoq peqatigisaanik atorunnaarsinneqarpoq. 

 

Fødevarestyrelsi, ulloq 24. april 2012 

HANNE LARSEN 

          / Kristina Skov Olsen 


